
ГЕРМАНИЯ МАРКАЗИЙ ОСИЁ ҲАМКОРЛИГИ: 

ФОЙДАЛАНИЛМАГАН ИМКОНИЯТЛАР, 

ЧЕКЛОВЧИ ОМИЛЛАР ВА ОРТИБ БОРАЁТГАН 

ТАЛАБ 
 

Германия ва Марказий Осиё давлатлари ўртасидаги муносабатлар 

барқарор ривожланиб бормоқда. Хусусан, Германия ва Марказий Осиё 

республикалари дипломатик алоқалар ўрнатилганлигининг 30 йиллиги 2022 

йилда нишонланди. 2023 йил сентябрь ойида Берлинда илк бор Федерал 

канцлер ва Марказий Осиёнинг бешта давлати раҳбарлари ўртасида саммит 

бўлиб ўтди, бу ўттиз йиллик тарихдаги энг юқори даражадаги учрашув эди. 

Унда асосий эътибор анъанавий равишда хавфсизлик масаласига эмас 

балки хомашё масаласига қаратилди. Бу халқаро энергетика бозорида 

Германия энергетик хавфсизлигига таҳдид сифатида баҳоланаётган беқарор 

вазият билан боғлиқ. Халқаро кузатувчиларнинг ҳисобича, Германиянинг 

Хитой ва Россияга (газ, нефть) қарамлигини камайтириш йўлида Марказий 

Осиё давлатлари катта салоҳиятга эга, гарчи у дунёдаги етакчи энергия 

истъмолчиси бўлган мамлакат энергия эҳтиёжларини катта қисмини қоплаб 

беролмасада.  

Марказий Осиёда нефт ва газдан ташқари, Германия атом энергияси 

лойиҳаларига қайта кириш ва ядро синтези соҳасидаги тадқиқотларига 

устуворлик бериш учун зарур бўладиган уран, олтин ва металл кабиларнинг 

барчаси, катта миқордаги заҳиралар билан мавжуд. 2003-2008 йиллар 

оралиғида, асосан Хитой ва бошқа ривожланаётган мамлакатлардан талабнинг 

кескин ошиши туфайли, жаҳонда металл нархлари кескин ўсди. Бу стратегик 

хомашё режалаштиришини талаб қилади, чунки маълум бир конни ишга 

тушириш муддати ўн йилдан 15 йилгача, баъзан 20 йилгача чўзилиши мумкин. 

Истеъмол ўзгаришсиз қолган тақдирда, 2050 йилга келиб глобал хомашё 

истеъмоли икки бараварга ошиши кутилмоқда.  

Марказий Осиё республикаларида олтин, кумуш, бошқа қимматбаҳо 

металлар, уран, мис, кўмир, газ, нефть ва сурма каби катта ресурслар мавжуд. 

Европа Иттифоқи тадқиқотларига кўра, Ўзбекистон ва Қирғизистонда 

учтадан, Қозоғистон ва Тожикистонда эса иккитадан муҳим хомашё мавжуд. 

Ўзбекистон дунёдаги энг йирик олтин ишлаб чиқарувчилардан бири 

ҳисобланади. Қозоғистон эса дунёдаги энг йирик уран ишлаб чиқарувчиси 

бўлиб, Германия атом энергиясига қайтса, бу мамлакат учун стратегик 

аҳамият касб этади. Бу саноат ва иқтисодий сиёсат нуқтаи назаридан мақсадга 

мувофиқдир. Қозоғистон, шунингдек, углеводородлар, фосфоритлар ҳамда 

рангли ва қора металлар конлари бўйича дунёнинг етакчи давлатларидан 

биридир.  

Туркманистон дунёдаги тўртинчи йирик газ захираларига эга 

(19,5 триллион куб м. (2020)) давлат. Ҳозирги ишлаб чиқариш даражасида 

захиралар 135 йилга етади. Шимолий коридор (Россия) орқали ўтказилган 

қувурлар тизимининг географик жойлашуви ва сиёсий йўналиши туфайли 

Германия ва Европа Иттифоқи ҳали бу улкан захиралардан фойдалана олмади. 

Шунга қарамай, бир нечта қувурлар қурилиши режалаштирилмоқда 

(жумладан, Туркманистон-Афғонистон-Покистон-Ҳиндистон-Транскаспий 

қувурлари). Бу ерда Германия ва Европа Туркманистон гази учун “тўсиқ 

шартномалари” орқали Nabucco қувурига тўсқинлик қилган Хитой билан 

рақобатлашмоқда. Шунга қарамай, TAP ва TANAP Каспий минтақасидан 

табиий газни ташиш учун стратегик аҳамиятга эга газ қувурларини 

таъминлайди.  

Хомашёга бой бўлмаган ва унга жуда боғлиқ бўлган саноат мамлакати 

сифатида Германия шу пайтгача Марказий Осиёнинг хомашё бойликларидан 

деярли фойдаланмаган. Бундестаг ахбарот хизмати маълумотларида сўнгги 

йилларда немис инвесторларининг хорижий тоғ-конь компанияларидаги 

иштироки кескин камайганлиги ҳақида хабар берилади [1]. Унинг Марказий 

Осиё минтақаси тоғ-конь саноатидаги иштирок даражаси ҳам жуда чекланган 

ва тизимлаштирилмаган.  

Аслида биз юқорида таъкидлаган бир нечта сабабларга кўра, Германия-

Марказий Осиё хомашё ҳамкорлиги Германия билан бирга Марказий Осиё 

давлатларининг манфаатларига ҳам тўла мос келади. Бу уларнинг Хитойга 

қарамлигини камайтириши ва чет эл эксплуатацияси ўрнига ўз 

мамлакатларида қиймат занжирларини қуриш имконини беради. 

Германиянинг мазкур йўналишдаги чекланган иштирокининг энг муҳим 

сабаблардан бири идоравий манфаатлардан ташқари яхлит стратегиянинг 

йўқлигидир. Бундан ташқари, Германиянинг глобал иқлим ўзгаришларига 

қарши кураш бўйича миллий қадриятлари ва мажбуриятлари ҳам унинг 

минтқа тоғ-кон саноатига фаол кириб боришга имкон бермайди. Мазкур 

йўналишдаги ҳамкорлик, гарчи у мамлакат миллий манфаатларига мос 

келсада, федерал ҳукуматнинг иқлимни ҳимоя қилиш бўйича мафкуравий 

мақсадларини қурбон қилинмаслиги керак деб ҳисобланади, шу билан бирга 

Германиядаги сиёсий доиралар газ ва нефть қазиб олиш ёки қайта ишлаш 

лойиҳаларини ҳам молиялаштирилишда давом этиши лозимлигини ҳам инкор 

қилмайди. Эътиборли жиҳати шундаки, 2022 ва 2023 йилларда Марказий Осиё 

давлатларига UFK кафолатлари берилмаган. Агар Германия минтақа 

давлатлари билан мазкур йўналишда самарали ҳамкорлик ҳоҳласа, Федерал 

ҳукуматнинг экспорт кредитлари ва инвестиция кафолатлари бўйича иқлим 

сиёсати сектори кўрсатмаларини бекор қилиш керак. Ниҳоят, Германия 

иқтисодиёти Шарқий қўмитасининг тавсияларига кўра, федерал ҳукумат 

“хомашё қазиб олиш лойиҳаларида инвесторларни айрим хавфлардан ҳимоя 

қилиш” учун уларга қатъий нархни кафолатлаши лозим. “Агар бозор нархи 

белгиланган чегарадан пастга тушса, йўқотишни давлат қоплаши керак; 

аксинча, агар нарх келишилган мақсаддан ошса, компания давлатга даромад 

тўлаши керак бўлади.” [2] 

Германия компанияларининг лойиҳа билан боғлиқ харид гуруҳларини 

рағбатлантириш ҳам мантиқан тўғри. Шарқий Осиё билан Европа ва Туркия 

ўртасида кўприк вазифасини бажарадиган Марказий Осиёнинг 

инфратузилмавий алоқасини - Кавказ орқали кенгайтирмасдан, Германия ва 

Марказий Осиё ўртасидаги иқтисодий алмашинув ўзининг энг яхши 

даражасига етмайди. Инфратузилма муаммосини ҳал қилиш учун Ўрта 

коридор Транскаспий транспорт йўналиши сифатида ривожлантирилиши 

лозим - у Жануби-Шарқий Осиё ва Хитойдан Қозоғистон, Каспий денгизи, 

Озарбайжон, Грузия орқали Туркия ва Европага, Россияни четлаб ўтади. Бу 

денгиз йўлига нисбатан транспорт вақтини қисқартиради (35-45 кун ўрнига 

13-21 кун).  

Россиянинг Украинага қарши халқаро ҳуқуқни бузувчи тажовузкор 

уруши бошланганидан буён Ўрта коридор орқали юк ташиш ҳажми сезиларли 

даражада ошди. Бироқ, Ўрта йўлак ҳали ҳам Россия орқали ўтувчи Шимолий 

йўлакнинг транспорт қувватининг атиги 5 фоизини ташкил этади ва Германия 

ҳукумати кўмагида янада кенгайтирилиши керак. 

Хом ашё, энергетика ва инфратузилмадан ташқари, Германиянинг 

Марказий Осиёдаги иштироки миллий хавфсизлик нуқтаи назаридан ҳам 

муҳим аҳамиятга эга. 1991 йилда мустақилликка эришгандан сўнг, собиқ 

бешта совет республикаси қайта исломлаштириш жараёнини бошдан кечирди, 

бу эса исломчилик ва жиҳодчилик таҳдиди потенциалини сезиларли даражада 

оширди: “Ислом тикланишининг сабаблари қаторига илгари бостирилган 

миллий мероснинг бир қисми сифатида исломнинг қадрланиши, бошқа ислом 

давлатлари билан алмашинувнинг кучайиши, Қуръон нусхаларининг бепул 

тарқатилиши ва Саудия Арабистони томонидан молиялаштирилган 

масжидларнинг қурилиши киради.” Исломчилик Марказий Осиёда Совет 

Иттифоқи давридан бери мавжуд: 1986 йилда Олма-Ота (ўша пайтдаги 

Қозоғистон пойтахти) ва Қўрғон (Тожикистон)да тартибсизликлар юз берган. 

Бугунги кунда Марказий Осиёда пайдо бўлган, аммо Германияда ҳам фаолият 

юритаётган энг муҳим жиҳодчи ташкилотлар – “Ҳизб ут-Таҳрир”, 

“Ўзбекистон исломий ҳаракати” ва ундан ажралиб чиққан “Исломий жиҳод 

иттифоқи” (ИЖИ) ҳисобланади. ЎИҲ ва ИЖИ эса, гарчи иккиси ҳам ИШИДга 

содиқлик қасамёдини қилган бўлса-да, Германияда тақиқланмаган. Ҳозирда 

Германияда ўн бир нафар тожик, битта қирғиз ва битта туркман фуқароси бор. 

2023 йилда Шимолий Рейн-Вестфалияда тожик террор гумонланувчилари 

ҳибсга олинган. 2006-2007 йилларда Германия хавфсизлик идоралари 

ЗауЭрланд минтақасида немис ва турк ИЖИ аъзоларидан, уларнинг баъзилари 

дин алмаштирганлари ҳам бор, иборат террорчилик ҳужайрасини фош этган. 

Марказий Осиё ва Германия хавфсизлигига энг муҳим таҳдидлардан бири 

Толибон назоратидаги Афғонистондир, у ерда ИШИД ва унинг минтақавий 

тармоғи ИШПХ тарқалмоқда. Терроризм бўйича мутахассисларнинг фикрига 

кўра, Германия ва Европадаги энг катта исломий таҳдид бўлган Афғонистонда 

Толибон ҳукмронлигидан олдин ҳам Қирғизистонда, жумладан Саудия 

Арабистони орқали, исломлаштириш кучайган эди. Тожикистон ва 

Афғонистон ўртасида 1300 километрлик ҳимояланмаган чегара мавжуд 

бўлиб, у орқали қурол-яроғ, гиёҳванд моддалар ва одамлар контрабанда 

қилинади. Чегаранинг икки томонида тожиклар яшайди. Тожикистон 

Толибонга қарши қаттиқ сиёсат олиб бораётган бир пайтда, Ўзбекистон 

кўплаб ўзбек ва туркманлар яшайдиган Афғонистоннинг шимолий 

вилоятларини барқарорлаштириш ва мувозанатли ёндашув орқали 

хавфсизлик буферини яратишга ҳаракат қилмоқда. Термиз ва Мозори Шариф 

ўртасида темир йўл тармоғи мавжуд бўлиб, кўмир ва озиқ-овқат маҳсулотлари 

ҳам Ўзбекистондан келтирилади. 

Яқинда Ўзбекистон Президенти Ш.М.Мирзиёев АҚШ томонидан 

музлатилган Афғонистон Марказий банки маблағларини фақат гуманитар 

мақсадларда қатъий назорат остида озод қилишни таклиф этди. Германия бу 

борада уни қўллаб-қувватлаши, шу билан бирга, EХҲТ, НАТО ва КХШТ 

билан ҳамкорликда Марказий Осиё давлатларини сув ва чегара можаролари, 

чегара бошқаруви ва хавфсизлиги масалаларида, айниқса Тожикистон, 

Ўзбекистон, Туркманистон ва Афғонистон ўртасида, ҳамда Афғонистондан 

келадиган гиёҳванд моддалар ва одам савдоси ҳамда террористик 

таҳдидларнинг олдини олиш бўйича қўллаб-қувватлашга ҳаракат қилиши 

лозим.  

Буларнинг барчаси Германиянинг миллий манфаатларига мос келади. 

Исломчилик ва жиҳодчиликка қарши курашиш Саудия Арабистони ва Қатар 

билан ҳамкорликни қайта кўриб чиқишни ҳам тақозо этади: “Агар биз 

Марказий Осиё ҳукуматлари ва фуқаролари билан исломий жангариликка 

қарши биргаликда ишлашни истасак, Ғарб давлатлари унинг асосий ҳомийлар 

Саудия Арабистони ва Қатар билан яқин ҳамкорлигини тўхтатиши керак.” [3]. 

Марказий Осиё репрессив совет ҳокимияти туфайли дунёвий 

модернизация анъанасига эга, шунингдек, нисбатан мўътадил ҳанафий ислом 

анъанасига эга бўлиб, радикаллашувнинг олдини олишда Яқин ва Ўрта 

Шарқнинг кўплаб давлатларига нисбатан устунликка эга. КАСнинг Марказий 

Осиё бўйича собиқ минтақавий вакили Томас Кунтсе шундай дейди: 

“Автократиялар маърифатпарвар Европа учун бегона бўлса-да, Марказий 

Осиё тобора радикал тусга кираётган муаммоли Яқин ва Ўрта Шарқ ҳамда 

Россия ва Европа Иттифоқи ўртасидаги дунёвий давлат ҳудудидир, унинг 

барқарорлиги ва фаровонлиги умумий Европа ва Россия хавфсизлик 

манфаатларига мос келади.” Шу сабабли, Европа, АҚШ, Россия ва Хитойнинг 

Марказий Осиёда терроризм, гиёҳванд моддалар қурол-яроғ ва одам савдосига 

қарши курашишда умумий манфаатлари мавжуд[4]. 

Марказий Осиёда “демократик” режим ўзгаришини амалга оширишга 

қаратилган ҳар қандай уринишлар нафақат самарасиз, балки хавфлидир. 

Режим ўзгариши аллақачон Яқин ва Ўрта Шарқда (Сурия, Ливия, Ироқ, 

Афғонистон) бир нечта урушлар ва катта миграция оқимларига сабаб бўлди. 

Марказий Осиё мамлакати Қирғизистонда ҳам Лола инқилоби ва бугунги 

кунгача давом этаётган беқарорлик тинчлик, хавфсизлик ва фаровонликка 

ҳисса қўшмади. Германиянинг собиқ элчиси ва Марказий Осиё бўйича 

эксперт Зайферт шундай таъкидлайди: “Европа сиёсати учун шуни таъкидлаш 

муҳимки, икки ва кўп томонлама муносабатларнинг ушбу мураккаб тармоғи 

туфайли Марказий Осиё раҳбарияти ўзининг сиёсий ва иқтисодий 

мавжудлиги учун Европа уларнинг катта минтақасида содир бўлаётган 

жараёнларни тушуниши ёки тушунмаслигига тобора камроқ боғлиқ бўлиб 

бормоқда. Уларнинг танлови бор”. Демократияга йўл фақат ички эволюция 

орқали олиб боради, ташқи инқилоб орқали эмас. 

Хулоса қилиб айтганда, Германия ва Марказий Осиёни нафақат 

хавфсизлик, хом ашё, энергетика ва инфратузилма боғлаб туради. Бу, айниқса, 

немис озчиликлари билан ҳам боғлиқ. Марказий Осиёда, Қозоғистонда ҳатто 

ўзини немис деб ҳисоблайдиганлар сони кўпайган - 2012 йилдаги 180 минг 

кишидан 2021 йилда 226 минг кишига етган. Қирғизистонда ҳозирда  

20 000 дан кам, Ўзбекистонда 7000-8000, Тожикистонда 500 дан кам ва 

Туркманистон бўйича маълумотлар мавжуд эмас. Германия Федерал Ички 

ишлар вазирлиги бюджетидаги маблағларни қисқартиришни давом эттириб, 

маданий кўприкларни ёқмаслиги, балки молиялаштиришни сезиларли 

даражада ошириши керак. Ниҳоят, Марказий Осиёдан келган немислар ўзаро 

бизнес алоқалари, инвестициялар ва иш ўринлари яратиш нуқтаи назаридан 

муҳим ўйинчилардир. Германия-Марказий Осиё шериклигининг келажаги 

бор, чунки у ўзаро манфаатларга асосланган. 

